
1 Pedr_(23)

1 Pedr 3: 18-22

18 Roedd y Meseia wedi dioddef trwy farw dros bechodau un waith ac am byth, er mwyn dod â chi at Dduw. Ie, yr un wnaeth bopeth yn iawn yn marw dros y rhai wnaeth bopeth o’i le! Cafodd ei ladd yn gorfforol, ond daeth yr Ysbryd ag e yn ôl yn fyw. 19 Ac yn nerth yr un Ysbryd aeth i gyhoeddi ei fuddugoliaeth i'r ysbrydion yn eu cyrchfan. 20 Roedd rhai yn anufudd ers talwm, pan oedd Duw yn disgwyl yn amyneddgar, a Noa yn adeiladu’r llong fawr, sef yr arch. A criw bach o bobl gafodd eu hachub rhag boddi yn y dŵr (wyth i fod yn fanwl gywir). 21 Ac mae bedydd, sy'n cyfateb i hynny, yn eich achub chi. Dim bod y ddefod ei hun yn gwneud rhywun yn lân, ond bod rhywun yn onest ac yn ddidwyll yn ymrwymo i ddilyn Duw. Mae dŵr y bedydd yn achub am fod Iesu, y Meseia, wedi ei godi yn ôl yn fyw. 22 Ac mae e bellach yn y sedd anrhydedd ar ochr dde Duw yn y nefoedd, gyda’r angylion a’r awdurdodau a’r pwerau ysbrydol i gyd yn plygu iddo.

Ydych chi’n sylwi fod llythyr Pedr yn sôn o hyd ac o hyd am Iesu? Bu farw Iesu ‘un waith ac am byth’, er mwyn dod â phobl at Dduw. Drwy gredu yn Iesu Grist mae pobl yn cael perthynas iawn â’r Duw byw. Dydy Iesu ddim yn gymeriad hanesyddol sy’n gaeth i lyfrau, fel cymeriadau hanesyddol eraill (e.e. Harri VIII neu Llywelyn Ein Llyw Olaf), Dydy corff Iesu ddim yn gorwedd mewn bedd fel proffwyd Islam, mae Iesu Grist yn fyw er na allwn ni ei weld â’n llygaid ar hyn o bryd. Ble mae Iesu? Yn y nefoedd, yn siarad o blaid ei bobl.  

Yma, am y tro cyntaf yn ei lythyr mae Pedr yn sôn am fedydd. Mae hanes Noa yn enwog, ac i’w weld yn Genesis 6-9. (I weld llun da o arch tebyg i un Noa ewch i Noah’s Ark in Holland).  Rhagflas o’r hyn i ddod oedd hanes Noa. Yng nghyfnod Noa roedd y byd yn llawn drygioni, ac roedd pobl mor greulon.  Dim ond gwneud drwg oedd eu hawydd, nes bod Duw wedi difaru ei fod wedi creu pobl. Fe yrrodd Duw ddilyw i foddi’r holl fyd, ond fe achubodd Noa a’i deulu am mai Noa oedd yr unig ddyn oedd heb droi ei gefn ato. Achubwyd Noa a’i deulu mewn arch ar y dŵr. Duw gaeodd ddrws yr arch o’r tu allan fel bod Noa a’i deulu yn saff tu mewn. 
Dydy pobl wedi newid fawr ddim dros y canrifoedd, mae calonnau’r mwyafrif yn bell oddi wrth Dduw o hyd, ac mae rhyfel a thrais, casineb a hunanoldeb yn rhemp. Yn lle gyrru dilyw arall i ddifa’r byd gyrrodd Duw ei unig Fab i achub pob un fyddai’n credu ynddo. Ar ôl credu yn Iesu roedd credinwyr yn cael eu bedyddio, fel arwydd o’r hyn oedd wedi digwydd iddyn nhw. Dydy bedydd ddim yn achub pobl, a dydy pawb sydd wedi eu bedyddio ddim yn Gristnogion. Arwydd allanol cyhoeddus o’r newid mewnol yn eu bywydau ydy bedydd credinwyr. Y ffaith fod Iesu wedi marw a dod yn ôl yn fyw sy’n achub. Symbol yw’r dŵr, fod pechodau pobl wedi eu golchi’n lân. 

